
PM Netanyahu-i Israel nung
election tasen agishitsü meranger

Alcaraz-i Vienna Open final
nung Minaur kokogo

Nagaland sorkari security senden ka amentsü: Dy CM Patton
Kohima, November 2, 2026
(TYO): Nagaland nung tashiyim
agi sen meshiba ken o teimba
akümba atema state sorkari tan
hopta security coordination
senden ka ayonga amentsü ta
Deputy Chief Minister
Yanthungo Patton-i ashi.

2025 küm Nagaland nung
tashiyim agi sen meshiba ken o
78 tashi benoka liasü aser iba ya
2024 nung ken o 60 den teimba
liasü.

Indira Gandhi Stadium nung
Captain Late Kenguruse
Memorial Football Tournament
tenzükba sentong nung
osangbener den jembidang
November 10 matongdang
senden amentsü ta Y Patton-i
ashi.

"Onoki November 10
matongdang security
coordination senden ka amentsü"
ta pai osangbener dang ashi.

Nagaland Police-i 2025 nung
cognisable offences 1,400 benok
aser iba nung Bharatiya Nyaya
Sanhita (BNS) kübok ken o 1,003
aser Special and Local Laws
(SLL) kübok 397 dena liasü ta
Home Department indang Annual
Administrative Report 2025-26
nung shia lir.

Tashiyim agi sen meshiba
tatalokba dak alia kasa mapang
Nagaland nung nisung tepsetba
ken o 14 aser Arms Act kübok
ken o 54 benoka liasü.

Police-isa Naga political telok
balala anema ken o 100 benok
aser telungpur 160 apu.

Sepaitemi yaküm prangpong
50, injang 1,432 rounds aser 85
magazines apu ta Annual
Administrative Report 2025-26
nungsa shia lir.

Nagaland nung drug dak
sendakba maparen ya tebilemtsü
ka lir aser Narcotic Drugs and

Psychotropic Substances
(NDPS) Act kübok ken o 158
benok. Küm ka tsüngda ganja
seret 576, opium seret 20,
heroin/shanflower seret 13,
brown sugar/heroin seret 10,
synthetic drug units 1,04,470
aser cough syrup 3,232.5 bottles
apu aser item jenjangji Rs 52.21
crore tema alang liasü.

2015 tsüngda National
Security Act (NSA) kübok
nisung 18 apu aser Prevention
of Illicit Traffic in Narcotic
Drugs and Psychotropic
Substances (PITNDPS) Act
kübok 18 apu.

State sorkar 1,000 temai
itasen talila agizükba mesüra
pensions den itasen agizükba
tebilemtsü state assembly nung
benoka jembiogo aser sorkari iba
osang ya Special Investigation
Team (SIT) nungi angutsü atar
ta Y Patton-i ashi.

Kohima, November 2, 2026
(TYO): Naga Youth Movement
(NYM)-i November 2, 2026 nü
Lok Bhavan nung Nagaland
Governor Nand Kishore Yadav
den ajurutepa Naga yimten
latettsü takhangba agütsüogo.

India sorkari NSCN (IM) den
2015 Framework Agreement
aser ano Working Committee of
the NNPGs den 2017 Agreed
Position agiba sülen mapang
talangka Naga yimjung olemtep
atsülanga aruba aser tatemba
lemtet ka magiba atema iba
senden menogo.

NYM-i agreement anaprong
indang osang tejangja
asüngdang aser mapang
atakzüka yur olemtep
tembangtsü ayongzük.

July 8, 2026 nü NYM-i Prime
Minister Narendra Modi dangi
shidi ka züluba nung pa tebang
aitsü aser ita asem tsüngda
political settlement ka agitsü

züngzüktsü. Ajisüaka, iba anogoji
October 8 nü tembangogo.

NYM-i Governor den aiben
ajuruteptsü meranga aruba sülen
Hombarnü pa den ajurutepa
senden menogo.

NYM-i October 28 nü Lok
Bhavan nung lungkak aitba
sentong ka agitsü ayongzük saka
iba sentongji athi.

NYM züngsemtemi Governor
den ajuruteptsü makokba sülen
October 13 nü parnoki shidi ka
zülua liasü. Iba shidi nung Centre
dang political agreements ana
indang osang tejangja asüngdang
aser Naga political groups o
sendaktepa alirtem tsüngda
round-table meeting ka alitsü
shidanga liasü.

NYM-i yimjung maparen
tembangtsü atema ola adoka arur
aser Hombarnü parnoki
Governor den ajurutepba ajanga
iba takhangba tali
jangjadaktsüogo.

Naga youth movement-i Governor den ajurutep

RIPPL Base Camp Kikruma  nung senden amenba sülen JAC züngsemtem den Dr. MSN Murthy aser
ketdangsürtem aser tangartem külemi agiba noksa ka angur. (Photo Courtesy: Media Cell, JAC)

Kikruma (Phek) November 2,
2026 (TYO): Joint Action
Committee (JAC) of National
Highway - 29 (NH-29) Kohima
Jessami Road ketdangsüba
kübok tanü National Highway -
29 (Kohima-Jessami Road -
Package-II) reprangdanga
senzüogo.

Iba Joint Physical Inspection
nung JAC, Ratna Infrastructure
Project Private Limited (RIPPL)
ketdangsürtem, Kohima, Phek,
Meluri aser Kiphire nungi
teloktem aser Kikruma o Kezoma
lennirtem dena liasü aser parnoki
Chakhabama nungi Kikruma
tashi sema senzü.

National Highway &
Infrastructure Development
Corporation Limited (NHIDCL)-
i NH-29 Kohima-Jessami Road
aser talisa Chakhabama-Kikruma
lenmang yangluba nung
temulung magütsü. NHIDCL-i
public ola mangashii mapa

inyaktsü atema extension agüja
arur anungji timtem majurudang
NHIDCL-i iba mapatong
temulung agüja aser nendaka
inyaktsü ayongzüker ta JAC
Convenor Vivolie Kezo-i ashi.

January 5, 2024 nü RIPPL
nem iba mapatong inyaktsü mapa
lemzüktsü aser schedule
completion date ji January 4,
2026 liasü. Ajisüaka RIPPL-i
mapang shitak nung mapa
tembangtsü melena extensions
ang meshia arur. RIPPL-i
kümtem süia arudang nangzükba
ama meinyakba atema mepelar ta
Kezo-isa ashi.

RIPPL-i tender standards
ama mapa meinyaker, machinery,
manpower aser raw materials
peria mali. Parnoki totzü temogo
ta tatemtsü agütsür aser mapa
inyaker nem itasen mapang
shitak nung magütsüba agi
mapatong atsülanger ta paisa
metetdaktsü.

"Ministry of Road Transport
& Highways (MoRTH) den
timtem aser khurettem
angatettepogo aser Naga nunger
asoshi mapa tajung inyaktsü
nangzüker. November 15, 2026
sülen nungi mapa tenzüktsü
anungji Company den amalitepa
yariteptsü mepishir" ta RIPPL
authorised signatory Dr. MSN
Murthy, Hyderabad-i senden
nung ashi.

Murthy-isa May 15, 2027
tashi nung mapatong tembangtsü
aser iba ya MoRTH tetuyuba ama
lir ta ashi.

RIPPL-i nangzükba agizüker
aser Ratna indang working
system repranga atatsü. Ajisüaka
metokmeperi aser junga
meinyakba ajitetra JAC-i ola
adoktsü aser kechi junger ta
bilemdir inyaktsü. Iba mapang
koda masüba kar atalokra iba
tebilemtsü khuretji RIPPL-i
abentsü ta JAC-i nenshia ashi.

NH-29 Kohima Jessami Road repranga senzü

Dimapur, November 2, 2026
(TYO): October 26 nungi
November 1 tashi Nagaland
University nung Vigilance
Awareness Week 2026 mungogo.

Iba sentong ya "Probity for
Prosperity" omen nung
ajemdaker agi aser November 2,
2026 nü I. Ihoshe Kinimi Hall,
Nagaland University, Lumami
nung tembangogo. Iba sentong
nung Director General of Police
Rupin Sharma, IPS-i alakteta
jaoker ama shilem agi.

Nagaland University-i
Vigilance Awareness Week
tenzükba anogo October 26,

2026 nü poster competition ka
ayongzüka agi. Maneni, October
28, 2026 nü "Probity in Public
Life: Strengthening Democratic
Governance in India" onük nung
essay competition agia liasü.

October 30, 2026 nü
university staff atema Capacity
Building Programme ka agi aser
iba ya Central Vigilance
Commission (CVC),
Government of India kübok agia
liasü. Kohima aser Medziphema
campus tem nungi administrative
staff züngsemtemia online mode
ajanga sentong nung shilem agia
liasü.

NU nung Vigilance Awareness Week 2026 amung

Guwahat i ,  November 2 ,
2026 (Agencies) :  Centre
sorkari Northeastern state ti
nem advance instalment of tax
devolution nung shilem ka
ama Rs 8 ,601  crore
agütsüogo.

Iba nung Assam-i sen teimtiba
Rs 3,552 crore aser parnok sülen
Arunachal Pradesh-i Rs 1,476
crore lemzükogo.

Maneni Meghalaya nem Rs

688 crore, Tripura nem Rs 699
crore, Manipur nem Rs 682
crore, Mizoram nem Rs 615
crore, Nagaland nem Rs 524
crore aser Sikkim nem Rs 365
crore agütsüogo.

State sorkartemi expenditure
commitments aser development
programmes inyakba nung
yaritsü atema Centre sorkari
financial support talila
agütsüogo.

NE state temi Rs 8,601 crore angu

Shillong, November 2, 2026
(Agencies): Foreign Contribution
(Regulation) Amendment Bill,
2026 atema Joint Parliamentary
Committee (JPC)-i Meghalaya
nung parnoki ajurutepba teloktem
nem anogo 15 tsüngda tezüluba
nung telangzübatem agütsütsü
mapang agütsüogo.

FCRA atema JPC-i Shillong
nung telok 40 jungnüa den
ajurutepa sensaksema liasü.
Telok balala ya Meghalaya,

Nagaland, Manipur aser Assam
nungi liasü aser parnok rongnung
tamangba yimsü rejutem, non-
governmental organisations
(NGOs) aser persons with
disabilities atema inyakba
teloktem dena liasü.

Committee-i teloktem dang
nungi osang talila meshiogo aser
parnoki item osang agütsüba
asadangba sülen maparen inyaka
aotsü ta JPC member & BJP MP
Sanjay Jaiswal-i ashi.

JPC-i FCRA Bill atema telangzübatem meshir

Dimapur, Yimpoksüi/Nov. 02
(TYO): Nagaland Secretariat
Service (Probationers) Batch
56 buba training tezüngba
sentong ka ATI, Kohima nung
November 2, 2026 nü agia liasü.

Tawa NPSC CSE
(Nagaland Public Service
Commission Civil Services
Examination) ajanga shimba
NSS Officer Trainees 30 ATI
nung ita pezü Foundation
Training agitsü.

Iba sentong nung Peter
Konyak, Lecturer (Computer)
menden liasü aser Officer
Trainees temi pei sasa
metetpelaba mapang agia liasü

aser iba sülen Kaholi Sema,
Joint Director, ATI and Course
Coordinator ajanga course aser
nükjidong tongmelang agi
lemsatepa liasü.

Additional Chief Secretary,
Government of Nagaland and
Director General, ATI, V.
Shashank Shekhar, IAS-i iba
sentong tenzüka jembi.

Pai trainees tem dang parnok
takok asoshi tenüngsang agütsü
aser tanen makai meranga
inyakba ajanga dang iba ama
takok ya nguteter ta ashi.

Pai parnok dang sorkar
mapa inyaker aser senso tajung
ka ama lokti nem meyipa agüja

role model ama tatishitsü tajung
sayutsü ayongzüka liasü.

Secretariat ya State sorkar
asoshi shisa anetdak tesem ka
lir, kong policies ajunga yanglur,
anungji bendanga agütsür
ochishia yimya tajung amshia
nübur tenzüktsü tongtipang, ta
pai ashi.

Nüburtem tiyong südaktsür
mapa jeta aser ochishia inyaktsü
asoshi sorkar ketdangsür
teinyaktsü indang pai rateta
ashi.

Iba sentong nung
Bendanglila, Additional Director,
ATI den Institute indang
ketdangsürtema dena liasü.

ATI nung NSS(P) Batch 56 buba Foundation Course tenzükogo
Dimapur, Yimpoksüi/Nov. 02
(TYO): Rail Bazaar Dimapur
nung mejangjaba non-local
nisung tebur ka mejanga lir, ta
November 2, 2026 nikongdang
2:10 ako meta Dimapur Sub-
Urban PS dangi telephone
ajanga osang ka aru, ta Dimapur
Police sangdong ka ajanga ashi.

Osang angazükba sülen duty
nung alirtem iba tesemi oa
tasümang ya mita repranga liasü
aser temulung melemtettsüsa
kecha mongutet. Ozüng agi
melaba maparen ajak

tembangba sülen tasümang ya
PM examination/identification
atema District Hospital Dimapur
Morgue nung bener oa yua lir.

Iba nisungba ya arishi küm
40 nungi 45 tsüngta asütsü, tar
5.4" shi aser tula sentsü tanen
aser long pant sentsü tanak
semer liasü.

Kibur/kinunger/tembar temi
Officer-in-Charge, Sub-Urban
PS den Mobile No. 7085055026
ajanga tongteprateptsü
ayongzüker, ta Dimapur Police
sangdong ajangasa ashi.

Dimapur nung mejangjaba tasümang ka nguteta lir

Mokokchung,Yimpoksüi/
November 02(TYO): Health
& Wellness Centre (HWC)
Primary health Centre(PHC)
Sabangya nung MLA &
Advisor,Information and Public
Relations,Soil and Water
Conservation Wb.Daochier
I.Imchen-i iba health centre
ajanga nüngtakba angateta iba
health centre asoshi  kanga
dang nungtaka aliba Inverter
aser Battery set-1 tenla

agütsüba asoshi lenir dang
tepelaba metetdaktsüüba den
külemi iba ama osettsüset peria
akaba ajanga Ministry of Helth
and Family Welfare, Govt.of
India National Quality
AssuredStandard(NQAS) nung
shilem tajung agitetba tali
jangjatsü ta Health Centre
Management Committee
Chairman aser Secretary ajanga
metetdaktsü.

November 02 nüsa Primary

health Centre(PHC) Sabangya
nung nüburtem taneptsü bushia
aser teyari bushia aruba mapang
nung nüngtakba mapang shitak
nung PHC nung inyakertemi
yariteptettsü asoshi iba PHC nung
nungtakba reprangteta Chungtia
Village Council-i PHC Sabangya
nung amshitsü asoshi Refrigerator
ka tenla agütsüba asoshi Health
Centre Management Committee
Chairman aser Secretary ajanga
metetdaktsü.

PHC Sabangya nung nungtaka aliba osettsüset tenla agütsü

Dimapur, Yimpoksüi/Nov. 02
(TYO): Indian Red Cross
Society, Nagaland State Branch
ajanga October 31, 2026 nü
Golden Jubilee Hall, Cathedral,
Kohima nung ayongzükba
"Dinner with a Purpose"
sentong nung Nagaland Angh
aser Indian Red Cross Society
(IRCS), Nagaland State
Branch tir Nand Kishore Yadav-
i o jembia liasü.

Pai nüngdaka aliba nüburtem
nem mapang shidak nung teyari
agütsütsü asoshi Nagaland
tesem ajungalen humanitarian
network tashi itshitsü tongtipang
ta ashi.

Nagaland tesem aika nung lisa
majungba, meta talang nung
prokshia aliba aser alinen,
tzümetsüng, kitsük-kirong aser
tanga lendong mela-mela
ajurutsüsa tesem nung aliba indang
Angh-i jembidang humanitarian
telangzüba agütsüba ya resources
kisüng nung masü saka renema
aliba, lendong ajurudak alirtemi
yaritepba aser kanga kera
inyaktetba nunga tuluka keta lir, ta
ashi.

Pai District Red Cross
Branches tashi itshitsüla, kong
trained volunteers network
tajung alitsüla, lendong timtem
ajurutsübatem jangjatettsüla,
basic emergency resources
peria alitsüla aser meta talang
nung aliba nüburtem mapang

shidak nung jila nung alir ama
teyari kasa angutsü asoshi
district administration aser tanga
agencies den kanga junga
amalitep akatsüla, ta ashi.

Red Cross movement nung
volunteers ya tongtiret ka ama
lir, anungji parnok nem First Aid,
disaster preparedness,
emergency response, blood
donation mobilisation aser
nüburtem nem awareness
agütsütsü asoshi tanen makai
training agütsütsü nüngdaker, ta
Angh-i ashi.

Nüburtem nem tanen makai
teyari agütsütsü asoshi
Humanitarian Corpus Fund
tashi itshitsüa pai ayongzük aser
Patrons, Vice Patrons,
institutions, corporate
organisations, philanthropists
aser temulunger tem dang iba
fund asoshi tenlateptsü
ayongzüka liasü.

Lendong timtem mapang
memonui timtem ajurur alir nem
tongtipang relief materials, First
Aid aser medical teyari densema
teyri agütsütsü asoshi
Emergency Relief Fund tashi
itshitsü nüngdakba pai
ayongzüka liasü.

Pei sasa mulungsoa azü tenla
agütsüba aser medical camps
tem tongtipang lir ta
angatetdakja Angh-i Red Cross
dang mozüki, kaket reju, lanur
tentet aser civil society den teka

amteper Nagaland tesem
ajungalen voluntary blood
donation yimya tajung
ajungkettsü ayongzüka liasü.

District administrations,
Health and Family Welfare
Department, Disaster
Management authorities,
mozüki tem, arogo, kaket
rejutem, civil society aser lanur
lokti balala den tesendaktep
junga alitsü tongtipang ta pai
ashi.

Nagaland Chief Minister &
Vice President, IRCS Nagaland
State Branch, Dr. Neiphiu Rio-
i iba sentong nung jembidang, iba
sentong ya shisa kaa
ayongzüktetogo ta ashi aser
Indian Red Cross Society,
Nagaland State Branch tali
yaritsü ayongzüka liasü.

Society tashi itshia maneni
nüburtem yariba mapa
inyaktettsü asoshi iba sentong
yagi nüburtem nem maongka
tajung agütsür ta pai ashi.

Minister, Health and Family
Welfare & Chairman, IRCS
Nagaland State Branch, P.
Paiwang Konyak-i nisung ajak
dang arua yaritsü ayongzükba
atema Dr. Rio-i pelaba
lemsatepa liasü.

CM Rio-isa Nagaland nung
1982 küm Society tenzüker lenla
balala nung yaritepa aruba otsü
tongmelang agi lemsatepa
tenüngsang agüja liasü.

IRCS indang "Dinner with a Purpose" nung Angh Yadav aden

Dimapur, Yimpoksüi/Nov. 02
(TYO): Kohima District
Magistrate, B. Henok Buchem,
NCS-i nüburtem kumzüka
ayutsü asoshi National
Highway-29 (NH-29) nung
tasazük ka "No Parking Zone"
sangdongogo.

Iba totuyuba ya Kohima
nung Belho Gas Godown
tsünglanglen aliba Chainage
179+250 KM to 179+350 KM
nung highway stretch asoshi
alitsü. Off Road Trucks/gari
tem iba tesem nung anena yua
aliba tangsa agientsüla. Iba
totuyuba nung aibelenba garitem

atsür aotsü aser kibur nem tapet
ozüng kübok temerenshi
agütsütsü.

Executive Engineer, PWD
(NH), NH DIV-I, Kohima nungi
shiti aruba aser Joint
Verification Committee of NH-
29 nungi tebilemba lemsatepba
sülen iba tenokdangba agütsütsü
ya telemtetba agi, ta sangdong
ajanga ashi.

Gari tem tetsükdak makai
senzütsü aser nüburtem lendong
timtem nungi kumzüka ayutsü
mechi iba tenokdangba ya
agütsür, ta sangdong ajangasa
ashi.

Belho Gas Godown anasa NH-
29 'No Parking Zone' sangdonger

Dimapur, Yimpoksüi/Nov. 02
(TYO): Census 2027 indang
Phase-II (Population
Enumeration) kübok Dimapur
aser Niuland districts asoshi
Field Trainers atema asemnü
training sentong Circuit House,
Dimapur nung November 2 nü
tenzükogo, koba November 4,
2026 nü tembangtsü.

Census 2027 nung
Population Enumeration nung
rangloker tanabuba aser
tatembangba phase asoshi
renemshitsü atema iba training
ya ayongzükba alitsü.

Deputy Commissioner &
Principal Census Officer,
Dimapur, Dr. Tinojongshi Chang
ajanga iba sentong nung
jembidang Census maparen
koda tongtipang ta asüba indang
rateta ashi aser training agirtem
dang pei mapa nung bendanga
agütsür nendaka inyaktsü
ayongzüka liasü.

Pai parnok dak meranga
inyaktsü aser data shidak
bendentsü ayongzük aser
census ya linük nung tongtipang
inyakyim ka lir, kong ajaki
temulung agüja shilem agitsür
nüngdaker ta ashi.

Iba training nungya Census

2027 indang inyakyim balala
awajemtsü, kong methodology,
timeline, legal provisions,
concepts and definitions,
demographic particulars,
economic activities, migration,
fertility aser tanga particulars
tem dena lir.

Hombarnü iba sentong nung
Population Enumeration (PE)
Mobile App amshiba yimyatem,
Enumeration Block (EB) layout
maps yangluba, household data
bendenba aser practical field
exercises ung rangkoker agia
liasü.

Master Trainers,
Lichumthung Kikon, Assistant
Professor, Dimapur
Government College, aser
Vaibhav Sharma, Statistical
Investigator Grade-II,
Directorate of Census
Operations, Kohima nati Field
Trainer 14 nem training ya
agütsür, kong Dimapur district
nungi 10 aser Niuland district
nungi pezü lir.

Enumerators nem training
tajungtiba nung agüja Population
Enumeration phase tajungtiba
nung shidak inyaktettsü
nükjidong nung iba training ya
agütsür.

Dimapur nung Census 2027
Field Trainers training tenzükogo

November 02, 2026 nü Veitnam nung Indian National Security Advisor, Ajit Doval-i Vietnam
Deputy Prime Minister aser National Defence Minister, General Phan Van Giang den senden
amendang tangokba noksa nung angur.

SIR ajanga state pongu nung voters shilem 12.2 ajema kümogo

November 02, 2026 nü New Delhi nung Delhi Chief Minister
Rekha Gupta-i Union Minister for Road Transport & Highways,
Nitin Gadkari ajurudang tangokba noksa nung angur.

November 02, 2026 nü Bhopal nung All Souls' Day anogomong nung Khristantemi leper
semdanga asürtem nem akhüm agütsüdang tangokba noksa nung angur.

New Delhi, Mongputeni/
November 02 (Agencies):
Special Intensive Revision
(SIR) exercise agiba sülen
election agitsü aliba state pongu-
Uttar Pradesh, Uttarakhand,
Goa, Punjab aser Manipur nung
voters shilem 12.2 agi tajemba
kümogo.

Item state pongu nung
sangküm küm tetenzüklen
assembly election agitsü.

Election Commission aser
state chief electoral officers-i
sangdongba osang ajanga
jangjaba agi, item state pongu
nung SIR exercise agiba sülen
voters crore 18.71 nungi crore
16.43 tashi ajema kümogo, aser
ibaji voters shilem 12.2 ajema
akümba lir.

Voters teimba aliba state,
Uttar Pradesh nung voters crore
15.44 liasü aser SIR agiba sülen
draft roll sangdongdang crore
12.56 dang aküm aser final roll
sangdongba mapang nungbo

voters crore 13.40 dang aküm.
UP nung voters crore 2.04
(shilem 13.24) ajema kümogo.

Punjab nunga SIR ya shilem
asem lemsar agi, iba state nung
voters crore 2.15 liasü aser draft
roll sangdongba mapang crore
1.94 aküm aser final roll nungbo
crore 2.01 dang aküm.

Punjab nung voters crore
0.14 (shilem 6.34) ajema aküm.

Uttarakhand nunga voters
crore 0.80 liasü aser draft roll
sangdongba mapang crore 0.71
dang aküm aser final roll nungbo
crore 0.72 dang aküm.

Manipur nunga voters crore
0.209 liasü, draft roll
sangdongba mapang crore
0.193 aküm aser final roll
nungbo crore 0.196 dang aküm.

Goa nung SIR ya shilem ana
lemsar agi. Iba state nung voters
crore 0.1185 aliba nungi draft
roll mapang crore 0.1085 aküm
aser final roll nungbo crore
0.1058 aküm.

Tawa Election Commission-
i, state pongu nungji assembly
election sangküm küm
tetenzüklen agitsü, ta
sangdongogo.

Tang special summary
revision agiba ya electoral roll
nungi züngdokba voters aser
voters tasenpurtem nem
maongka agütsütsü atema lir.

January 1,  2027 anogo
tashi nung mesüra iba anogo
matongdang arrshi küm 18
ajungertemi electoral roll nung
züngoktsü atema maongka
angutsü.

Züngsem 403 aliba UP
assembly kümsük sangküm
May 22 nü tembangtsü,
züngsem 60 aliba Manipur
assembly, züngsem 40 aliba
Goa,  züngsem 117 aliba
Punjab aser züngsem 70 aliba
Uttarakhand assembly
kümsük sangküm March ita
nung anogo balala  nung
tembangtsü.

New Delhi, November 02
(Agencies): Bay of Bengal
nung Cyclone Murasu ano
tesashiba kümogo aser tang iba
yipru ya 'severe cyclonic storm'
category nung lir.

Andhra Pradesh, Tamil
Nadu, Odisha aser Telangana
state tem nung ketdangsertemi
iba yipru atema renemshidar
aser district aika nung school
tem shibangdaktsüogo.

Iba yipru ajanga state pongu
nung tzünglu sashia arutsü, ta
tekümdangtsü metetdaktsüogo.

India Meteorological
Department (IMD)-i, iba
cyclone yipru ya Hombar
ayaterm mesüra Mongolbar
(November 3) anepdang yakta
south Andhra Pradesh
tzüyimkümlen Nellore aser
Narsapur tsüngda süitsü, aser
iba mapang nung mopungji
ghonda ka nungi kilometer 100
nungi 120 tashi kera aontsü, ta
metetdaktsüogo.

Hombarnep iba yipru ya
Chennai nungi kilometer 260
aser Nellore nungi kilometer 290
pilar liasü, ta IMD-i
metetdaktsü. Andhra Pradesh
tzüyimkümlen November 2-3
anogotem nung tzünglu kanga
arutsü aser tesem kar nungbo
tzünglu kanga sashia arutsü.

Tamil Nadu nunga
November 2-3 anogotem nung
tzünglu kanga arutsü; Chennai
aser Tiruvallur na nungbo
orange alert sangdongogo.

Telangana nunga November
2 nungi November 4 tashi
tzünglu kanga arutsü. Iba state
nung Khammam, Nalgonda,
Suryapet, Mahabubnagar,
Nagarkurnool aser Wanaparthy
nung orange alert sangdongogo
aser Hyderabad, Rangareddy,
Medchal-Malkajgiri, Jangaon
aser Yadadri Bhuvanagiri nung
yellow alert sangdongogo.

South Odisha aser
Chhattisgarh na nunga
November 3-4 anogotem nung
tzünglu sashia arutsü, ta IMD-
isa metetdaktsü.

Chennai aser Tiruvallur na
nungbo November 2 nü school
aser college ajak shibangtsü
tuyua liasü.

Andhra Pradesh nunga
NTR, Palnadu, Nellore aser
Gudur district tem nung school
ajak shibangdaktsüogo aser
school karbo cyclone shelters
ama amshitsü.

Odisha nunga Malkangiri
nung November 2 nungi
November 4 tashi school aser
college ajak shibangtsü
tuyuogo.

November 3 anepdang
sülenbo iba yipru tashi meiti
akümtsü aser mopung ji ghonda
ka nung kilometer 80 nungi 90
tashi dang kera aontsü.

November 4 nü mopung
süngjemyonga Andhra Pradesh,
Telangana, Odisha aser
Chhattisgarh nung tzünglu
maneni arutsü.

New Delhi, November 02
(Agencies): India nung Diwali
benjung ya yimsü aser loktiliba
den sendaktepa lir, ajisüaka
benjung dang nungibo tzü-
mopung tali menenba tebilemtsü
ya tongtibangba kümogo.

Diwali benjung atongtsü joko
mapang ana nung lia Supreme
Court-i Delhi-National Capital
Region (NCR) nung November
7-8 anogotem nung anepdang
6:00 ako nungi anepdang 7:00
ako tashi aser aonung 8:00 ako
nungi aonung 10:00 ako tashi
green firecrackers apoktsü
temelaba agütsüogo.

Justices- M M Sundresh
aser Prasanna B Varale nati
akümba bench-i, firecrackers
apokba ajanga mopung tali
menentsü, ta metetdaktsü.

SC-isa, Arrla 25(1) kübok
yimsü benshitsü, lemsateptsü
aser ajungkettsütsü atema
temeden agüja lir, saka linük
temzüng kübok Part III nung
tanga ozüngtem nung lokti
sünepa alitsü aser temang
anema alitsü atema shia lir, ta
metetdaktsü.

Taküm Diwali ya November
8 nü amongtsü. SC-i, November
9 nungi tenzüka ano maneni

firecrackers khenyongi
meshimeshia nokdangtsü, ta
metetdaktsü.

Bench-isa, AQI data ji
Central Pollution Control Board
aser Delhi Pollution Control
Committee-i achaayangba
monitoring stations balala nungi
bendentsü, ta metetdaktsü.

"Iba dak alia mopung
menenba ajanga shirangertem
teimba akümba aser nisung
asüba osangtem lira item
statistics ji Delhi-NCR tesem
ajaklen hospitals aser health
care centres nungi bendentsü,"
ta bench-i metetdaktsü.New Delhi, November 02

(Agencies): Diwali benjung
tembangba sülen BJP-i Uttar
Pradesh nung assembly
election atema shilem asem
lemsar nüboyim tenzüktsü.

Ato kilonser Narendra
Modi, Union Home Minister
Amit Shah aser BJP national
Tir Nitin Nabin nunger leniba
nung nüboyim tenzüktsü aser
regional, district aser assembly
constituency level sasep nung
mapa nungloktsütsü.

Election nüboyim nungji
Chief Minister Yogi Adityanath-
ia district-level nung rangloker
tongti shilem agitsü.

BJP indang Mission 2027
campaign nung Ato kilonser
Modi tongti asütsü aser pai

Uttar Pradesh kübok
administrative divisions 18
nung ayongzükba lokti senden
aika nung jembitsü, ta osang ka
ajanga metetdaktsü.

Ano külen Amit Shah-i
organisational terenemshiba
nung rangloker inyaktsü aser
region sasep nung pai lokti
sendentem nung jembitsü.

BJP Tir Nitin Nabin-i
assembly constituency level
nung rangloker inyaktsü, iba
denji külemi lokti senden aser
organisational programmes
ayongzüka agitsü.

Yogi Adityanath-i district-
level nung lokti senden aika
ayongzüktsü aser election
matongdangsa assembly
constituencies ajak ayimjemtsü.

Cyclone Murasu atema Andhra aser
Odisha densema state 4 renemshir

Diwali sülen BJP-i UP assembly
election atema nüboyim tenzüktsü

SC-i Nov. 7-8 anogotem nung green firecrackers apoktsü melar

Sen akar bushiba mapang aruogo

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

T anü asen lima yimten nung ochishia yimsü
mesütetba kuli ya election nung asenok
nübortemi takartem dang vote ayokba agi lir ta

asenoki angateta lir, anungji asenok senti vote ya
mayoktsüla ta  jembir. Ajisüaka, kodang tang amai
election agitsü mapang anasai arudir, nübortemi sen
akartem election-i yoktsü bushir aser sen makartembo
election-i aitsü metemsü ta bilemer. Iba amaji bilemba
agi asenoki takar aika makaba dang nungi tali sentsütsür
kümdaktsüogo. Aji oda, takartemji kodang election nung
adokdir, parnokia asenok ya sensakertem dang nungi
taoba alar jenjang nung yutsür ta election ya asenok
asoshi teküpbok tiai aluba mapang aser mapa ka kümogo.
Asenoki election madong dang pei vote mayoktsü aser
election merüka agitsü indang jembiaka, tang ama
election agitsü mapang anasa arudang, asenoki election-
i idaktsütsü atema sen akartem bushiba tebilemba aser
tetezüji asenoki asenok vote ayokdak ‘market’ bushir.
Ibayongji, talisa yimtak alirtemi bilemdangra, yimtak
alirtem dak temetetba aser tangatetba tajung liaka
election-i meiteter, kechiyong yimtaklirtem dak vote alia
election nung tokteptsüsa aika dak tashi mali. Aji oda,
election nung toktepertem ajak ya yimtak alir masü saka
yimtak nungi pilar bendanglen alirtem rongnungi dang
toktepba angur, kechiyong teindangba lenmang nungia
sang mesüra meindangba len nungia sang, asenok
rongnung nübortem meyong vote alitettsüsa takar ta
züngshitsüsa sen akartemji bendanglen alirtemi dang
kümtetba asenoki ajangshir. Ashi, asenoki jembiba ama,
temulung nunga election nung asen vote mayoktsü
tangatetba alinungbo, asenoki election asoshi candidate
bushiba mapang sen akar takar masü saka temetetba
akar aser nübortem meimba shisatsü akaba nung takar
nisung bushitsü aser iba jagiang asenok sen nunga aser
tangatetba nunga takarba küma asen lima renloktsü. Aji
oda, sen akaba nung takarbo kanga takar saka nübortem
tenzükba shisatsü aser tangatetba nungbo kanga
sensaker; senbo aika lir saka nübortem kibong nung
timtemba tia memetet ta asüba nübo ka kodang asenoki
asenok tenzüktsü shimdir, asenoki asen kidang
soruchioktsü atema soruchiok metetba nisung ka masü
saka sorubangru tajung repranger soruchiok kenyongi
mesüdangba nisung shimba amato asütsü. Iba jagi
soruchiok mesütet peia timatemer aser kinungertema
timtemdaktsür. Tanü asenok tsüraburtem tebok
mesüngtet tanurtem taküm raksadaktsüba aser
tanurtemia peisasa pei taküm lia moutet tsüraburtem
shisaboludaktsüba mapatem ajakji asenoki takar dang
asen yimten temeten ayokba nungi tenzükba timtemtem
lir. Aji oda, tangarbo pei lu nung züsentetba aser
metsütetbatem ayoker aser ano karbo peii yanglutetba
osettem ayoker, ano karbo pei metetba shisatsü
‘intellectual property’ ayoker, saka asenokbo tayoktsü
kecha maka ser pei bok mesütsü atema kar pei mang
ayoker, kar pei vote ayoker aser kar tiyazü o yoka jajar ta
alima nung mapang tatsüka ya nisunga masü amai
liteper. Item ajakji asenoki asenoksasa yangluba taküm
tiatem lir. Yisuia nüchi akümtsü asoshi ochishia liang,
iba jagi dang asenok nüchi akümtsü ta shia lir. Ajisüaka,
asenoki tebang agibo pei vote mayoktsüla ta jembir saka
temulung nungbo sen akartem dang election-i aitsüla ta
bilemer ta asüba nisungba dakji ochi mali, anungji paji
nüchi masü, suwar. Aji oda, asenoki agiba election ya
ochimashirtemi ochimashitiba nisung ka shima ochishia
yimsü südaktsütsü merangba mapa ka amato kümogo.
Iba nung jagi shitakba ochi bushia  asenok tejak aser
temulung meyiptsüla

TANÜ  TETOKDAK LANGKODEM LEMTETRA IBA JAGI
ASÜNG METIZÜKTETTSÜSA TIMTEM KHURET TULU

ADOKA LIR TA  NI YAMAI SHIDANGER
- Bendang Imsong, Social Activist, Mokokchung.

 Ao Baptist Arogo Mungdang ya Laishir kija agi akumba
lokti ka masü saka  Arogo nütsüng ajaki  akumba mungdang
ka lir.Tesüiba tenzüker kar tang ajung dang asa-a aser tarutsü
nung timtem ajurutsü ta mebilemdangi lemtet agia toktsüba
ajanga, tang teinyakdak purtemi khuret abener ama ajiteter.
Abam aser Arogo tsüngda kodang mangatetep adoktir court
dangi masü saka NBCC aser CBCNEI dangi abentsüla.
Kechiba süra Abam ji par chir lir. Abam sanenluden aser
committee balala ajanga  agenda aser  pangzüng onüktem
arubaji   agizüktsü makizüktsü lemtettsü asoshi inti
Mungdang dak tashi lir. Anungji    mapang peria agia Arogo
nütsüng ajaki shilem agia jembitsüla, kechiba süra   Toklang
tenzüker  kija indang  khuret masü saka  Lai- mashir-
a(Laymen)  shilem agidaktsütsüla. Abam
peace committee 7 ben meeting amen, saka takok mangu.
Settlement  committee 13 ben meeting amen,saka takok
mangu. Executive Secretary anir Secretary temi maneni
yimjung bushitsu Abam sanenluden meeting nung jembi,
saka iba ken o Abam Inti Mungdang ajanga courti maotsü ta
lemteta aka nung  maneni yimjung lenmang bushiteptsü
asoshi  mungdang dangi  abentsü lemtet.ozüng jenti yangluba
agi Arogo/ mungdang ajunger ta masü saka  Ts?ngrem dang
sarasadema Laishibai kechi tuyur aser inyakdaktsür itemji
meteta  ketdangsütetra arogo aser mungdangji ajungtsü.
Tebilemdangtsü, kati ka nem tatok magütsütetra yimjung
bushibaji amajok dang aser asa mesüa ka abam aibelenba
lira tatok meshitsüla.

  Abam Courti mora, asenok aoksatsü, aotsüsa ka kümra,
maotsü ta lemteta akabaji agientsüla, aser court jagi aotsüla.
Kechiba süra ABAMi anaben tashi mapang meshizüka lir.
ABAM court nung involved süadokogo. Next court hearing
11th Dec 2026 nung lir.Iba anogo matongdang compromise
süa doker lira caseji withdraw asütsü akok. Saka court
judgement agütsürbo compromise asütsü lenmang kecha
mali, higher court dangi abentsüba dang.Anungji court i
maotsü lemtetra verdict kechi agütsüdir aji aremtsüla.22nd
Dec 1872 kum Molungkimong Arogo tenzük ( divine made)
iba nung ABAM amendak. Anungji man made agi iba kimong
melenshitsü kuli mali ta angatettsüla. ABAM  1897 kum
tenzük  (man made) aser arogotemi tershilem tenla nungi 5
percent   agüja-a takum alir.,iba jagi tanü tashi Abam aser
Arogo tem nokdakteta aliba ya Tongtipangsa amangbapur
ajaki tershilem tenla aser temoatsü  tenla palala nungi
tenlaba ajanga Toklang tenzükertem ita sen den teyarir balala
agüja mesür.j Arogopur ajaki ochi o nung nangri kangshir
koda tenzük ta masü, koda tebur junga tembanger ta
tangatetba nung tenzüktsüla. Tenzüker kati aibelendang ni
aibelenogo ta tasü- aitta shitetbaji  tamanger ka tongpang
tulutiba koktetbaji ibaya lir. OCHI JAGI NENOK NÜJI
KÜMDAKTSÜTSÜ "AMEN.YOHAN 8:32.



Khrista nung aliba
"Kechiaser Khrista den ni kangki nung

angenlokogo, aser ni joko taküm mali, saka kü
dak Khrista taküm alir aser Tsüngrem chir, shibai

ni meim aser pei sasa ni atema taküm tenla
agütsü, pa dak tamang agi ni taküm alir"

(Gal. 2:20).
Mamanger ajak dak temenen jakla yimya

keta lir. Na Khrista dangi marudang ne daka
iba jakla yimya keta liasü. Na temenen nisung
ka kechiaser temenen menatsü yimya ne dak
keta liasü. Iba yimya nisung jagi Tanela mapa
angatettsü makok (1. Kor. 2:14).

Tekümtet angu dang ne tejenba  taküm dak
kechi atalok ? Na asü- ne temang masü, saka
telung nung tejen yimya koba Adam nungi
aruba senmang liasü, aji asü (Rom 6:2-6; Ko1.
3:3). Iba tepsetyimji kechi ? Kangki nung
Khrista den asüba (Gal. 2:20). Khrista kangki
dak alema kecha moulutsü ta Pauli ashi (Gal.
6: 14). Tekümtet ajanga na Khrista nung
lidaktsü, shiba ne menen atema kangki nung
. asü. Khrista nung aliba ajanga ne tejen
taküm kangki nung pa den süogo.

Adam nung na temenen yimya keter liasü
(Ef. 2: 1-3); Khrista nung na Kibuba den shilem
agir aküm (2 Peter 1:4).

Adam nung na shi nung liasü (Rom 8:8);
Khrista nung na Tanela nung lir (Rom 8:9).
Adam nung nai shi sülen jaja; Khrista nung
na Tanela sülen sülen jajar.

Khrista nung taküm tasen ka alitsübaji
koda tepelatsü !  Yisu, Nai ni temenen talenba
nungi salatsüba asoshi ne tenüng asanger.
Amen.

ERF aser German Bible Society-i senteper Bible app ka adoktsü

November 02, 2026: Khristan
media organization ERF (Der
Sinnsender) aser German Bible
Society nati senteper free Bible
app ka yangludar, aser iba app
ya sangküm küm tomlen saya,
ta organization anati külem
sangdong ka ajanga
metetdaktsü.

Iba app nung 'devotional
tatsü' alitsü, aser ibaji anogo shia
Lai azüngtsü atema nisungtem
ajungshitsü atema lir, ta
sangdong nung shia lir.

Stuttgart nung amenoka
aliba German Bible Society
nung General Secretary,
Christoph Rösel-i, "Iba app

angati agütsübaji nisungtem
nem tongmelang agi Lai
züngdaktsütsü aser anogo shia
Lai tekongtem angatetdaktsüba
nung parnok nungita yaritsü
atema lir," ta metetdaktsü.

Iba project atema
organization anapronglai
longjemer inyaker.

Rösel-i, German Bible
Society-i theological, oren
yanglushiba, oshi meyipzükba
aser networks atema inyaker
aser ERF (Evangeliums-
Rundfunk)- digital product
development, technology,
infrastructure aser fundraising
nung yaritepaer, ta metetdaktsü.

ERF Executive Board nung
managing member, Christian
Kolb-i, ita ka kija nung nisung
million 1.5 dak temai iba app
amshitsü nükjidong nung inyaker,
ta ashi.

Iba app atema maparenji
tawa tenzük aser sangküm ERF
Bibleserver küm 25
ajungbamong amongba mapang
nung iba app sayatsü nükjidong
lir.

ERF Bibleserver unit nung
tongti, Timotheus Israel-i,
nisung aikati nija study asütsü
atema iba website ya amshir, ta
metetdaktsü.

"Maneni iba app adokba
ajanga nisungtemi maongka ano
tali angutsü aser melamela
Laishiba azüng tenzüktsü," ta
Israel-i metetdaktsü.

German Bible Society digital
department nung tongti, Manuel
Stemmler-i, tazüngertemi
German Bible Society indang
Bible editions aser study
materials kanga sapur, ta ashi.

Iba app tasenba ya sangküm
tenzüktsü saka tang tendanga
amshidar. Iba mapang nungji
shilem agirtemi iba app nung
aliba features dak sendakba
tebilembatem lemsateptsü, aser
iba nungji ajemdaker ano
tajungba küma yanglutsü.

Iba app tasen adokyonga
German Bible Society indang
tang aliba digital services aser
ERF Bibleserver maneni alitsü,
ta kasa sangdong ajanga
metetdaktsü.

German Bible Society General Secretary Christoph Rösel
(abelen) aser ERF board nung züngsem, Christian Kolb na

noksa nung angur.

November 02, 2026: October
31, 2026 nü West Bengal kübok
South 24 Parganas district nung
lokti kati pastor tem aser
Khristantem amakba sülen
Khristan organization kati iba
tatalokbaji sashia aitsüogo, ta
osang ka ajanga metetdaktsü.

October 31, 2026 nü South
Parganas District kübok
Narayantala yimdak Tenla ki
tasen ka semzükba sentong
nung adentsü atema Church of
North India (CNI) Bishop
Subrata Chakraborty den pastor
tem aser Arogo nung
züngsemtem aika adenshia aliba
mapang nung lokti ka aruba
sülen parnok amak.

Hindu yimsü alia amanger
nisung 30 shi Tenla ki telungi
aiba sülen tetsür-tanurtem
densema Khristantem dak azük
tenzük.

Pastor temi loktiji
nokdangtsü merang saka lokti
jagi pastor tem dak-a azük, ta
state nung aliba Khristan
lenirtemi metetdaktsü.

Lokti jagisa Tenla ki tasenji
raksatsü, ta tenük kuli alir kati
osangbenertem nem
metetdaktsü.

November 2 nü osangbener
den jembidang Bangiya
Christiya Pariseba (BCP)
Bengal Christian Council
tentetsang aser General

Secretary, Herod Mullick-i,
"Bishop ka lia pastor tem aser
tamangertem dak azükba ya
tang mezüng ataloker," ta ashi.

Paisa, tamalena
Khristanatem anema
inyakertem anema kecha
meinyak, ibayongji Khristan
anema inyakertem taliba tasü
itdaktsür, ta ashi.

Taküm May ita nung state
election nung takok ngua
Bharatiya Janata Party (BJP)
sorkar aruba sülen state nung
Khristantem aser Muslim
nunger densema minorities
amakba kanga bulua kümogo, ta

parnoki metetdaktsü.
Bishop Chakraborty-i, Tenla

ki semzükba sentong nung
pastor tem aser Khristantem
dak azükertemji Hindu Jagran
Manch nungi züngsemtem lir, ta
metetdaktsü.

Ajisüaka police-ibo, tang
tasen asüba Tenla ki madak
kibur asütsü atema Khristan
telok ana tsüngda mangatettep
adoka iba ya atalok asütsüa
akok, ta ashi.

Ano tanga osang ka nung,
November 1 nüa lokti tulu kati
Burdwan nung aliba True Light
Harvesters Church Tenla

kidang Khristantem amak.
November 2 nü osangbener

den jembidang pastor Jose
Bernard-i, BJP nung inyakertem
aser Hindu telok balala nungi
züngsemtemi Pastor Chattu Das
aser Arogo nung züngsemtem
dak azük, ta metetdaktsü.

Paisa, pastor Das kanga
mejungi yiru aser pa meyong
garia raksatsü, ta metetdaktsü.

Iba tatalokba sülen police-i
tanur pongu densema Khristan
40 shi medical treatment agitsü
atema anir ao, ta pastor-i
metetdaktsü.

"Onoki first information

report (FIR) benokogo, ajisüaka
aibelenertem anema kecha
meinyaktsüa akok, ta ni
bilemer," ta pastor Bernard-i
ashi.

West Bengal nung
Khristantem anema inyakba
kanga bulua atalokba ajanga
state nung Khristantem aser
Arogo nung lenirtemi tebilemtsü
kanga akar.

BCP-i police aser
ketdangsertem dang
Khristantem anema inyakba
ken otemji idangyongjisa
agizüka bushisüngdangtsüla, ta
takhangba agütsü.

Tesüiba ita trok tsüngda
Bengal nung Khristantem
anema inyakba tatalokba 26 lir.

Tanga osang ka ajangabo,
taküm July 1 anogo nungi
tenzüka September 20 tashi
nung West Bengal nung
Khristantem anema inyakba
tatalokba 35 lir ta metetdaktsü.

India Hate Lab-ia, taküm
May 13 nungi September 20
tsüngda West Bengal kübok
district 13 nung Khristantem
anema inyakba tatalokba 60 lir,
ta metetdaktsüogo.

Nütsüng million 90 aliba state
nung Khristan nütsüngbo shilem
kata (0.72) majung. Iba state
nung nütsüng shilem 70 Hindu
nungertem lir aser nütsüng
shilem 27 Muslim nungertem lir.

Bengal nung Tenla ki semzükba sentong nung adenertem dak azük

October 05, 2026 nü Kolkata nung osangbenertem senden ka nung West Bengal tesem
balala nung reshikangshi ajangshiba Khristantemi pei tenüng aser parnok aliba tesem ozülu
nung sayua tangokba noksa nung angur.

AO OSHI ANGAZÜKDAK:
TANÜ ANGAZÜKTSÜBA OJANG

Süngkulongku

(n) tamagitsü süng tulu (outsized and useless wood)

* Arem min nung süngkulongku aika angutsü.

Süngdanglongdang

(n) nüngdak makabatem ( waste materials)

* Kidang süngdanglongdang ajak bener arua mayutsüla.

NAI-A YA METETTER

TIPLEN :
2. Pongsen, 5. Lepko, 7. Omen,
8. Maongka, 10. Yangkhu,
12, Senpong, 14. Angu, 15. Raksa,
16. Arameso.

LANGTSÜNGLEN :
1. Alimang, 2. Pongen, 3. Samaru,
4. Nün, 6. Pio, 9. Nüngdak,
10. Yongya, 11. Kongro, 13. Ora,
14. Ata.

TIPLEN

2. Sü jeplok - (4)

4. O agi merenshi - (5)

7. Ayongküm li - (5)

8. Chiyungtsü mapang süiadok - (4)

9. Tsüngrem den jembiba - (9)

12. Saklok - (4)

14. Samaba mebushitet - (5)

15. Mejanga onü - (5)

16. Tzü shiruru ka - (4)

LANGTSÜNGLEN

1. _ _ _ _ i - (4)

3. Kasa masü - (6)

5. Nüchi masü - (5)

6. Tashi endok - (5)

9. Langtem - (5)

10. Anü malidang - (6)

11. _ _ _ _ _ kibur - (5)

13. Tebur tembar tsüngda jatepba - (4)

1 2 3

4 5 6

7

8

9 10 11

12 13

14

15

Shillong, November 2, 2026
(Agencies): Meghalaya nungi
aluyimer aser agripreneurs troki
Krishi Gaurav Samman 2026
agizükogo aser iba ya parnoki
sustainable agriculture nung
shilem agiba, lisopur aonsotsütem
wazüka ayuba aser rural
entrepreneurship atema lir.

Ri-Bhoi district nung College
of Post Graduate Studies in
Agricultural Sciences
(CPGSAS), Central
Agricultural University (CAU)
nung Academic Assembly 2026
alidang parnok nem sempettem
agütsü.

West Garo Hills nungi
Chekjing Sangma-i "modern
millet farming techniques aser

cultivation" ajungketba atema
angu.

West Jaintia Hills nungi
Darapbiang Mulieh-i millet-
based value addition ajungketba
atema aser Sitrian Surong-i
traditional millet heritage
wazüka ayuba atema
sempettem angu.

West Jaintia Hills nungisa
Trinity Saioo-i Lakadong
turmeric cultivation ajungketba
atema sempet agütsü. La dang
'Lakadong Lady of Meghalaya'
ta ajar.

Maneni, Ri-Bhoi district
nungi Jemnud Marpan-i
indigenous crops & agricultural
biodiversity wazüka ayuba aser
Manipur University, Marngar,

Ri-Bhoi nung Professor of
Practice Midat M Binau-i
agripreneurship ajanga
aonsotsü ajungketba atema
sempettem agütsüogo.

Sempet angurtem rongnung
nisung ana nem Prime Minister
Narendra Modi indang 139 buba
Mann Ki Baat nung tenüngsang
agütsüogo.

Academic Assembly ya
Purvottar Janajati Shiksha
Samiti (PJSS) aser CPGSAS,
CAU külemi yaritepa
ayongzük. Iba sentong ya
'Transforming Classrooms
through NEP 2020: Integrating
Indigenous Wisdom, Culture
and Experiential Learning'
omen nung ajemdaker agi.

Guwahati, November 2,
2026 (Agencies): Centre
sorkari Guwahati nung
Lokapriya Gopinath Bordoloi
International Airport ya
agarwood chips aser agarwood
oil atema designated export
point asütsü mulunga
agizükogo.

Iba ajanga Assam nungi
indangindanga international
markets-i agarwood products
bener yoktettsü.

"Assam Chief Minister
Himanta Biswa Sarma-i
mepishiba ama Narendra
Modi'er sorkari iba ya mulunga
agizükogo" ta Union Commerce
and Industry Minister Piyush
Goyal-i ashi.

"Iba ya aluyimertem,
producers, aser exporters
atema anisüngzük tulu ka lir,
Assam ya agarwood products
teimba adokdak ka lir. Iba ya
Assam atema dang masü saka
Northeast atema mera tulu ka
lir aser markets anasa
kümdaktsür" ta Goyal-i
metetdaktsü.

Centre-i mulunga agizükba
ya Assam nung agripreneurs
atema tajangzük tulu ka lir ta
CM Sarma-ia metetdaktsü.

"Assam ya agarwood
products atema leading
producer ka lir aser global
market nung kanga ayoker.
Guwahati airport nung export
point declaration ajanga iba

industry den sendaktepa alir
nisung lakh aika atema
anisüngzük bentsür arur" ta pai
ashi.

Assam-i October 26, 2026
nü agarwood chips seret 123
tashi Dubai-i bener yokogo.

Linük nung agarwood
süngdong 12 crore mesüra 81%
tashi Assam nung lir aser iba
ajanga aluyimer 50,000 shi
tepok mesür ta CM Sarma-isa
metetdaktsü.

"One District One Product"
kübok Agarwood ya Golaghat
district atema shimteta lir. Iba
upper Assam district nung
aluyimertemi küm aika
agarwood tsünüa arur saka
jenjang shitak menguteti arur.

Imphal, November 2, 2026
(Agencies): Manipur kübok
Churachandpur district nung
mezüngbuba Mizo Integration
Cultural Festival ayonga
mungogo.

Saikawt Village Playground
nung amungba sentong nung
lokti lennirtem aser kin balala
nungi nübotem adenshia shilem
agiogo.

Iba sentong nung tongti
tesemdangerji Mizoram Arts
and Culture Minister C.
Lalsawivunga aser alakteta
jaokerji Political adviser to the
Mizoram Chief Minister
Lalmuanpuia Punte liasü. Iba
sentong ya Churachandpur
MLA LM Khaute-i host asü.

Anogo ananü benjungmung
ya "Integration Through

Culture" omen kübok ayong
aser kin balalai
yartsüngsangba den Mizoram
o Churachandpur nungi local
artists-i shilem agi.

Iba sentong ya Mizo
Integration Council ajanga
ayongzük. MIC ya 2025 nung
Chin, Kuki, Mizo, Zomi aser
Hmar kintem tali longjemshitsü
nükjidong nung tenteta liasü.

Meghalaya aluyimer 6 nem Krishi Gaurav Samman 2026 agütsü

Mezüngbuba Mizo Integration Cultural Festival mungogo

Guwahati airport nungi agarwood chips & oil export asütsü

Mexico City nung aliba Constitution Square nung
October 29, 2026 nü Katrina indang kürakyanglu ka

sayaogo aser Guinness World Records ajanga
kürakyanglu talangtiba kuli agütsüogo. Iba Katrina

kürakyanglu indang tasazükji 33.411 metres talang lir.
Mexican sobaliba nung Katrina ya nüngtugi maitsütem
rongnung ka lir aser Putu 20 buba tetenzüklen graphic
artist José Guadalupe Posadi ajanga la noksa amshitsü

tenzüka liasü.
Mexico nungeri Day of the Dead celebrations - Día de
Muertos ta ser kümshia November 1 aser 2 anogotem
amunger aser iba benjungmung nung Katrina kanga

tongti süa benshir.

PM Netanyahu-i Israel nung
election tasen agishitsü meranger

Iran nunger Doha jembishinü nungi ainshiogo, draft proposal lemsatepogo
Doha, Yimpoksüi/Nov. 02
(Agencies): United States den
rara tembangtsü nükjidong
nung Qatari mediators den
jembishinüba nungi Iran nunger
jembishinür tem ainshiogo aser
draft proposal ka lemsatepa lir
aser ano iba sülen senden
amentsü akok, ta ketdangsür
kati Hombarnü ashi.

Ken o jembirtem Deobarnü
ogo, saka jembishinü nung
timtem ajuruba agi masü, ta
ketdangsür temi ashi aser draft
proposal indangbo osang
tejangja melemsa.

Iran indang foreign ministry
odongtar i ashiba agi,
jembishinü tamendak dak ya
Strait  of Hormuz tanaben
lapoktsü aser US-i Iran rong
tem mokdanga aliba
tembangtsü mera tenet sentong
Iran-i September ita yangluba
nung lir, aser tangbo Tehran-i iba
proposal ya tezüngzüktep ka

Tel Aviv, Yimpoksüi/Nov. 02
(Agencies): Israel election
agiba nung tejangja takok angur
kata makai aliba mapang Ato
Kilonser Benjamin Netanyahu-
i coalition sorkar ka kumtettsü
asoshi meranga inyakba
senzüka yutsür election tasen
agishitsü merangr, ta Israeli
news outlet C14 ajanga ashi.

Unity government ka
kumtettsü merangba nung
tajangzük malitsü ta
Netanyahu-i angatetogo. Pai
Arab party tem dak metaloka
aliba left-wing alliance anema
kanga sashia nübu ayimtsü
imlar, ta osang ajanga ashi.

Osang ajangasa ashiba agi,
Netanyahu-i Naftali Bennet'er
Together faction aser Avigdor
Liberman'er Yisrael Beytenu
den teka amteper sorkar
kumtettsü lenmang bushiba
maparena ajemogo. Yashar
chairman Gadi Eisenkot-i pa
lenisüba kübok unity
government nung adentsü
memulungtsü ta pai
asadangtetba sülen iba
telemtetba ya agi ta ashir.

Eisenkot den teka amteptsü
meranga inyakba indang tanen
makai temai adokba mechi
Netanyahu'er telok tali tezü
atanger, ta osangtem ajanga
ashir. Tetsüngtai ia jembishinüba

nung shilem agirtemi parnok
inyaksangshi yimjak nung
sangdongba yong ato kilonser
den yariteper temi terenlok alitsü
teimla makar, ta ashi.

Jembishinüba nung tatem
kati maruteter aser right-wing
partners temi takhangba ulura
aliba yong Netanyahu office-i
coalition atema jembishinüba
dang nungi election tanaben
agishiba tajungba ta ashir.

Ra'am mesüra Joint List
densema Arab party tem dak
metaloka temelen sorkar
kumtettsü atema Netanyahu-i
kanga sashia  nübuyim
tenzüktsü sentong lir ta osang
ajanga ashi. Tang security
tsütsü tayongzükba balala
ajangshia aliba mapang pai iba
amala administration dak
temulung malemtsü indang
onük nung ajemdaker
nokdaktsü tebilemba lir.

Tang region nung tensa aser
bendangeri senotsü teyari
agütsü aser Arab sector nung
vote agütsür nem süpokrem
agütsü ta tai tonglokja Shin Bet
ajanga bushisüngdang tenzüka
aliba ajanga yimtenren
melenshitsü akok. Ajisüaka iba
bushisüngdangba nungi
ngutetba mesüra mapang telatet
mesüra security inyakyim nung
Netanyahu tashi mali ta ashir.

kübok tekeraba nung mapang
lateter mapa kuma inyaktsüla ta
ashir.

Odongtar Esmaeil Baghaei-
i ashiba agi, Qatari
intermediaries ajanga
Washington den osang
lemsatepba nung yariteptsü
asoshi Doha nung deputy
Foreign Minister Kazem
Gharibabadi oa liasü.

"Ozü takhangba kanga
jangja-jangja aser ochishia
lemsatepogo. Item takhangba
ya tim dang aser shisa kaa
renemba lir: US-i tzüyim nung
rong tem mokdanga aliba
metembang tashi, Iran-i
akhangba akumtsüboa aser Iran
nüngdakba meperitsü tashi final
agreement kata metenzüktettsü,
Strait of Hormuz-a melaboktsü,"
ta Baghaei-i ashi.

Mezüng sentong benokba
nung Strait of Hormuz ya
anogo tenet tsüngta lapoktsü

indang shia liasü, saka tang
benokba kübok iba tesem ya
anogo ana tsüngta lapoktsü
shia lir, ta Iran Foreign Minister
Abbas Araqchi-i Honibarnü
ashi. Iran-i mezüng
asüngdangba ya US Tir Donald
Trump-i magizük.

United States nung
Mongulbarnü midterm
elections agiba sülen ano rara
tesashiba akumtsü akok ta
tebilemtsü akaba mapang tang
tesüsa jembishinü akaba osang
ya angazüker.

US midterms nung Tehran
tangatetba indang asüngdang
dang, election ajanga US tasen
ka asotsü Tehran-i meimlar, ta
Baghaei-i langzü.

Election magidang United
States-i Iran dak mamaktsü
aser Tehran den jembishinü
junga alir, ta Trump-i shia lir
saka pai tarutsü nung mitkar
mera magitsübo mashi.

Bangkok,  November 2
(Agencies): Myanmar
military-i hopta ta temi
maternity clinic ka aser school
ka densema tesem balala
amakba sülen kinü tanur ka
densema nisung 15 tepsetogo,
ta lisopur telungpur telok ka, aid
worker ka aser rights monitor
temi Hombarnü sangdong ka
ajanga metetdaktsü.

Military-i nongitba sorkari
küm aika alima kintemi parnok
sentoka aruba yanglushitsü
merangba mapang kasa nung
telungpur teloktemi atsünger
aliba tesem balala meyipa
agitsü asoshi tang jenjang agiba
mapang ka nung iba ya
atalokogo.

Military-i nongitba sorkar
otongdar ka dang iba tatalokba
dang sendakba nung ken o
asüngdang saka kecha
telangzüba magütsü. Sorkari
taoba mapang parnoki
kiralongrartem anema temzüng
ozüng kübok jenjang agidar ta
ashi.

Deobarnü Rakhine state
anüolen anüng ajanga jila pezü
makogo, kong hopta ishika

kanga sashia aruogo. Arakan
Army shirnoki iba state nung
tesem timba ka atsünger lir,
parnok state yimtiba Sittwe
tatonger dang lir.

Anüng ajanga tesem balala
amakba mapang Kyauktaw
nung apu ka raksatsü,
Kyaukpyu aser Pauktaw nung
tesem balala dak kongshi aser
Arakan Army-i azüoker aliba
Mrauk-U nung makeshift
clinic aser maternity ward ka
dak kongshia liasü. Iba lendong
nung nisung 12 tepset aser
nisung 32 yiruogo, ta Arakan
Army otongdar aser aid worker
kati ashi.

Hopta ka tain tetsür chanu
ka kidangi aotsü anogo ka lia
bomb apokba ajanga ki
chirepdaktsüba sülen tepset, la
jakrepbo kümzükogo, ta
Mrauk-U nung amendaker
aliba aid worker Wai Hun
Aung-i ashi.

Iba lendong nung healthcare
worker  tem densema ano
nisung pezü süogo, ta pai
shisem.

Deobarnü iba lendong
matalok tsüngda Honibarnü

Thailand den arrtsü anasa
Kayah state kübok Loikaw
tesem anüng ajanga amakba
mapang class tagidak nung
school ka dak kongshia liasü.
Iba lendong nung kaketshir
asem tepset aser pongu yirua
liasü, ta Karenni Human Rights
Group (KnHRG)-i Hombarnü
metetdaktsü.

Arrtsü adena mangatetep
adokyonga aoba mapang Thai
fighter jets temi air patrols
ayongzüka agia arudar aser iba
mapang ki aika raksatsüogo
aser Thai tsütsülen nisung ka
tepsetba den aika yiruogo, ta
Thailand sorkari ashi.

Ato Kilonser Anutin
Charnvirakul-i ashiba agi, par
sorkari Myanmar dang Thailand
dak mekongshitsü atema
kümdangshia inyaksangshitsü
mepeshia metetdaktsüogo.

Y-12 transport aircraft aser
fighter jet kati Loikaw school
nung bomb 20 dak tema
tsükdakja liasü, ta KnHRG aser
Karenni Interim Executive
Council secretary, Banyar
Khun Aung nati metetdaktsü.
Aung-i ashiba agi, iba tesem

nung military senzüsenpong
mesüra mangatetep kecha
adoker maliasü.

"Tanurtem angazüka aliba
school dak rangloker jenjang
agiba aser  bomb aika
pokloktsüba ya miemchir-i
inyaktsüba inyakyim ka masü
aser iba ya rara nung aibelen
ka lir," ta pai ashi.

2021 küm Military-i Aung
San Suu Kyi-i aniba civilian
sorkar  a tsüngtokba sülen
Myanmar mepetmesü nung
arudar. Iba ajanga linük nung
civil war ka tenzükogo aser
United Nations-i ashiba agi iba
rara nung nisung 100,000 dak
tema tepsetogo aser nisung
million 3.5 dak tema pei talidak
ki toktsür jenshiaogo.

Coup lenir aliba nungi linük
tir akümsang Min Aung Hlaing-
i aniba military ya China, India
aser Russia nungeri pusemdar.
Pai aniba sorkar ya ita ishika
tsüngda alima kintemi agizüka
arudar, kong US nunger
ketdangsürtem den mim
sensaksem akaba densema lir.
Trump administration-i
Myanmar dak sendakba nung

parnok tamendakdak
melenshiba sülen tang mim
sensaksem ka-a arudar.

Ajisüaka military-i parnok
anemertem menokdangteter
aser anüng ajanga tesem balala
taliba maka arudar.  Sham
paperwork ajanga mimbanger
Iran nungi bener aruba jet fuel
tem amshia item tesemtem
maka arudar, ta  Reuters-i
taküm küm tetenzüklen
metetdakja liasü.

School aser  mozükitem
densema asa-a anüng ajanga
civilian kitem amakba atema
United Nations nungi
bushisüngdangertemi August
ita Myanmar military aitsüogo.

UN taitsüba dak sendakba
nung Myanmar indang foreign
ministry-i ashiba agi, nüburtem
takok tashi kümzüka toktsütsü
atema parnoki kanga azüzüka
inyaksangshidar.

Ita ka tejakdang Rakhine
kübok Kyauktaw aser
Ponnagyun jila maka nisung 58
tepsetba sülen hopta tatemi iba
tesem ya makogo, koba alima
kintemi kanga mejungi
aitsüogo.

Colombo, Nov. 2 : Sri Lanka linük kübok Gampaha tesem nung taoba küm Cyclone Ditwah
ajanga raksatsür aliba apu 14 tashi China-i yariba project ajanga yanglushitsü tenzükdang
tangokba noksa ka yangi angur. Sri Lanka anüolen Gampaha yimti nung Deobarnü sentong
ka agia China-i yaria apu yanglushiba mapa tenzükogo.

Myanmar military-i maternity clinic aser school amak; nisung 15 tepset

"Nai bilembaji mita reprangang.
Tamajung bilembaji kanga dang lendong

aketba aurtem lir "

B I L E M D A N G A N G

10buba Captain Kenguruse Memorial Football Tournament tenzükogo
Kohima, Yimpoksüi/
November 2 (TYO): 10buba
Late Captain N Kenguruse,
Maha Vir Chakra (MVC),
Memorial Football Tournament
Hombarnü Indira Gandhi
Stadium Kohima nung
tenzükogo. Sentong nung
Deputy Chief Minister
Yanthungo Patton-i asayartem
dang nükjidong atongtsü atema
meranga inyaktsü aser
sportsmanship tanüla
ajungkettsü ajungshia liasü.

Iba asayamung ya Operation
Sadbhavana kübok Nagaland
Football Association (NFA) den
longjemer Spear Corps aser
Assam Rifles nati ayongzüka
asayadar. Taküm iba
asayamung nung team 14-i
shilem agidar aser November 9
nü tembangtsü.

Tongti tejaoker ama
asayamung lapokba sentong
nung o jembiba mapang Patton-
i, kümtem tsüngda iba
asayamung ya tongtibang
asayamung ka kümogo, aser iba
ajanga lanur football asayartem

nem parnok sempet sayutsü,
sempettem arangtetshitsü aser
tanga asayartem den metettepa
akümtsü asoshi maongka tajung
agütsür, ta ashi.

Paisa, asür Captain N
Kenguruse nem tenüngsang
agütsü, shibai Kargil War nung
pa taküm bendanga agüja, pa
tasü aitba, mapa nendaka
inyakba aser linük meima taküm
bendanga agütsüba ajanga
tanüa nüburtem ajungmesor, ta
ashi.

Patton-isa, Nagaland nung
football asayatsü asoshi

maongka taliba küma aoba
indang lemsatep. Pai Nagaland
Super League ayongzüka
asayaba aser Indian Football
League nung Nagaland United
Sports Club pur taküm
mezüngbuba asayaba indang
jembia liasü.

Nagaland football asaya
senmang indang jembiba
mapang pai 1948 London
Olympics nung India football
team captain Dr T Ao-i teyari
agütsüba indang bilemtetshia
jembi. Patton-isa, Dr T Ao Inter-
District Football Championship

küm anabuba atonga abenba
atema Mon district nem
tenüngsang agütsü.

Maneni pai asayartem dang
takokba tashi tajungtiba
asayatsü, opponent tem
akhümtsübutsü, fair play
ajungkettsü ajungshiba den
asaya ajanga tembar yimtepba,
tajangshiba tajung anguba ya
takok anguba den kasa
tongtibang lir, ta ashi.

Sentong nung tetushi
tejaoker ama Ministers
Metsubo Jamir aser Temjen
Imna Along natia o jembi aser

Inspector General of Assam
Rifles (North) aser Chief Host
Major General HS Mavi, NFA
tir K. Neibou Sekhose aser asür
Captain N Kenguruse tebu
Neiselie Kenguruse nungeria o
jembia liasü.

Treasurer aser NFA Head of
Coaches Roko Angami-i
ketdangsüa team tem
tenangzüktepba agi.

Asayamung nung
mezüngbuba asaya nung
Satakha FC-i goal 2-1 agi
Mokokchung FC koka liasü.

Asaya nung Satakha FC
atema Hikupu-i minute 13buba
nung mezüngbuba goal idaktsü
aser Hangkholen-i minute
14buba nung tanabuba goal
idaktsü. Mokokchung atema
goal ka ya Lanutemsu-i minute
67buba nung idakja liasü.

Mongolbarnü asayatem:
Match No. 3 Kohima X1 vs

Lushe FC 09:00 AM
Match No. 4 Headhunters FC

vs Zhadima FC 01:00 PM
Match No. 5 Nova FC vs G

Sport FC 05:00 PM.

Dimapur, Yimpoksüi/
November 2 (TYO): East zone
tetsür university table tennis
asayamung October 26 nungi 30
tashi Nagaland University,
Lumami nung asayaogo.

Iba asayamung ya Lalit
Narayan Mithila University
(LNMU), Darbhanga-i akok
aser tanabuba jenjang nung
University of North Bengal
liasü. Iba asayamung nung
temaba jenjang nung tembangba
University pezü All India Inter-
University Tournament 2026
atema qualify süogo.

Qualify asüba team
rongnung Manipur University,
Manipur, Jadavpur University,
West Bengal aser East Zone
Inter-University Women's Table
Tennis Tournament akokba aser
runner up team densema lir.

All India Inter-University
Women's Table Tennis
Tournament ya Adamas
University, Kolkata nung
December 27 nungi 31 tashi
asayatsü.

Asayamung shibangba

sentong nung o jembiba
mapang Director RDC & Vice
Chancellor (l/c) Prof. Bendang
Ao-i, iba asayamung takok ngua
ayongzüka asayatsü asoshi
bendanga agüja inyakba atema
volunteer tem aser sports section
dang kanga pelaba lemsatep.

Asayartem ajungshiba
mapang pai takoker aser
tamakoker ajak nem parnoki
sportsmanship tajung sayua
asayaba atema tenüngsang
agütsü, aser maneni parnok
sempet arangtetshitsü aser tashi
maittem metongshia
asayayonga aotsü ayongzük.

Tamakok nungi angazükba
indang tajangshiba ka
lemsatepba mapang pai,
tetokteper ajak ya takoker kaka
lir ta ashi. Tatemsa pai
bendanglen nungi aruba
asayartem ajak pei kidangi
kecha timtem majurui aotsü
imlaja ataba lemsatepa liasü.

East Zone Women's Table
Tennis Tournament ajanga riju
balala nem parnok asayartem
sempet, teamwork, aser

Sportsmanship tanüla sayutsü
atema sabang tajung ka
agütsüogo.

Asayamung ajanga
university pezü qualify asüba ya
taruba tetoktepba asoshi
tongtibang jenjang ka lir, kong
state balala nungi team tem
championship atema tokteptsü.

Asayamung shibangba
sentong nung Deputy Director
of Sports Nagaland University
Dr. Harish Kumar Tiwari-i lokti
pela  agizükba o jembiba
mapang iba asayamung indang
osang tatsüka agütsü, aser
Assistant Director of Sports
Dr. Mesanguto Meru-i tepela
o jembia liasü.

Taruba All India  Inter-
University Tournament nung
university tongtibangtem nungi
team temi shilem agitsü, aser
iba ajanga university sports nung
shilem agir timba akümba sayur.

Qualify sür aliba team tem
Adamas University, Kolkata
nung national-level nung pei
university tenüng nung shilem
agitsü atema renem tenzüktsü.

Yimpoksüi/November 2,
2026 (Agencies): Carlos
Alcaraz-i Vienna Open nung
Alex de Minaur straight-set
nung koka taküm ATP 500
events nung asaya ajak
straight-set nung dang koka
arudar.

Spain nunger second seed
asayar yagi final asaya ya 6-1
6-4 agi minute 87 nung koka
liasü. 2026 küm pai ATP 500
events nung asaya 16buba
atonga straight set nung kokogo.

Alcaraz-i 2025 küm
Barcelona Open nungi tenzüka
ATP 500 events nung asaya
26buba straight set nung
kokogo. Taküm arishi küm 23
tain asayar yagi Doha aser
Tokyo na nung ATP 500 events
koker lir.

"Ni aggressive süa asayatsü
merang aser pa dang pai asaya
koknera pai kü dang nungi
tajungba asayatsüla ta sayunüa
liasü," ta Alcaraz-i ashi.

"Ni kanga junga asayateta
takok anguba atema kanga
pelar. Hopta tepeyong kanga
jangradema asayaogo," ta paisa
shisem.

Alcaraz-i asaya kanga junga
tenzük aser pa indang
groundstroke tem agi De
Minaur nem timtem agüja liasü.

De Minaur-i mezüngbuba
set nung game pongububa deuce
süa asaya, saka tongtibang

mapangtem nung Alcaraz-i
tajungba asayateta asaya
kokatok. Mezüngbuba set nung
Minaur-i game ka dang akok.

Tanabuba set nunga Alcaraz
De Minaur kanga nongshia
asaya aser kasa mapang nung
De Minaur-i kanga junga
defend süa asaya-a break points
asem tashi kümzüktet, saka pai
championship point bo
mekümzükteti liasü.

Rally talang ka asayaba
sülen Alcaraz-i forehand winner
ka züklokja asaya koka liasü.

Iba asaya akokba densema
Alcaraz-i De Minaur
tenetbenbuba kokogo. Tena
tsüngda asaya Minaur-i ka
danga koka mali.

East Zone Women's Inter-University TT asayamung tembangogo

Nagaland University, Lumami nung East Zone university table tennis asayamung nung
takok angurtem tangokba noksa nung angur.

Alcaraz-i Vienna Open final nung Minaur kokogo

